
ЁШЛАРДА МИЛЛИЙ МЕНТАЛИТЕТГА ЁТ “ДЕМОКРАТИЯ ЭКСПОРТИ”ГА ҚАРШИ ИММУНИТЕТНИ ШАКЛЛАНТИРИШ 
“Демократия авваламбор маънавий мезонлар асосида бошқариладиган кучли ҳуқуқий давлат, кучли фуқаролик жамияти демакдир”.
Ислом Каримов
Маълумки, ХХ асрнинг 90-йиллари дунё харитасида янги мустақил давлатларнинг пайдо бўлганлиги билан характерлидир. “Улар ҳозирги тил билан айтганда, социалистик ўтмишга эга бўлган, ўз сиёсий мустақиллигини тинч йўл билан қўлга киритган давлатлардир. Бу давлатлар мустақил ривожланиш ва ижтимоий муносабатларни янгилаш йўлига қадам қўйди”. Дунёдаги бошқа мамлакатлар қаторида ўз мавқеини мустаҳкамлашга интилаётган, ўзининг мустақил тараққиёт йўлини танлаган ва тенглар орасида тенг бўлишга, жаҳон майдонида ўзига хос нуфузли ўринга эга бўлишга ҳаракат қилаётган давлатлардан бири Ўзбекистон Республикасидир. 

Тоталитар тузум емирилгандан кейин, дунёнинг қутбларга бўлиниши барҳам топди. Лекин демократик асосларни қарор топтирмасдан ва мустаҳкамламасдан янги мустақил давлатларнинг хавфсизлиги ва барқарор ривожланишига  эришиб бўлмаслиги маълум.  Ҳозирги  кунда дунёнинг 160 дан ортиқ давлатларида демократик тузумлар умумбашарий ва миллий қадрият сифатида қарор топган бўлиб, демократия инсоният ҳаёт тарзининг энг мақбул ривожланиш йўли эканини деярли барча эътироф этмоқда. Шу маънода, бизнинг мустақил давлатимиз ҳам ривожланишнинг ҳуқуқий демократик тамойиларига асосланган йўлини танлади. Истиқлолнинг дастлабки даврларидаёқ Президентимиз И.А.Каримов умумстратегик вазифани: “Пировард мақсадимиз – ижтимоий йўналтирилган барқарор бозор иқтисодиётига, очиқ ташқи сиёсатга эга бўлган кучли демократик ҳуқуқий давлатни ва фуқаролик жамиятини барпо этишдан иборатдир” – дея белгилаб берган эдилар.[1]
Бугунги дунёда мавжуд демократия ва демократик жамият тўғрисидаги илмий концепцияларда ҳам демократик жамиятнинг қиёфаси, асослари, яшаш ва ривожланишининг умумэътироф этилган қонуниятлари ҳамда унинг ҳар бир давлат, халқнинг миллий-маънавий хусусиятлари билан боғлиқ жиҳатлари ўз ифодасини топмоқда. Шарқ ва Ғарб цивилизациялари туташган маконда тарихда биринчи бор умумэътироф этилган демократия тамойиллари миллий қадриятлар билан тўлдирилмоқда.
Жумладан, мустақил Ўзбекистонда ҳам демократик жамият қуриш жаҳонда эътироф этилган демократик тамойиллар ва қадриятларга таяниш билан бирга, унинг ўзига хос хусусиятларини миллий-маданий мероси, қадриятлари ва миллий давлатчилик анъаналарига таянган ҳолда янги жамият қуришга киришилди. Бу ҳақда Юртбошимиз: “...мен демократия шубҳасиз барча учун умумий талаб ва принципларга эга бўлгани билан айни пайтда ҳар бир муайян мамлакатда демократик янгиланишлар халқ руҳиятини, тарих ва анъаналарни, фақатгина шу жамиятга, шу халққа хос бўлган жиҳатларни ҳисобга олган ҳолда амалга оширилиши лозимлигини назарда тутяпман”, – дея  эътироф этган эдилар.[2] Дарҳақиқат, бугун мамлакатимиз ҳар томонлама демократик ривожланишни қўлга киритмоқда. Бу ривожланиш, демократик тараққиёт осонлик билан қўлга киритилаётгани йўқ, албатта. 
Жаҳонда геостратегик кучлар мувозанатининг ўзгариши, айрим ривожланган давлатларнинг дунёга ҳукмронлик қилиш учун очиқдан-очиқ даъволари ҳамда Марказий Осиё минтақасида, жумладан, Ўзбекистонда ўз таъсирини ўтказишга ҳаракат қилаётган янги ва анъанавий кучлар ўртасидаги геосиёсий рақобатнинг кучайиши жараёнида хавфсизликка таҳдидларнинг янги турлари вужудга келиши кузатилди.  Шунингдек, сўнгги вақтларда айрим Ғарб давлатлари томонидан ўз миллий манфаатларини кенгайтиришда асосий воситага айланган “демократия экспорти” ва “ахборот хуружи” каби воситалар ҳам кўзга ташланмоқда. Бу эса, ўз навбатида, Марказий Осиё геосиёсий ва геостратегик аҳамияти ортиб бораётганлиги, улкан табиий-иқтисодий ва бошқа ресурс салоҳиятига эгалиги туфайли хавфсизлик ва барқарорликка таҳдид ва хатарлар сақланиб қолаётган минтақа сифатида ҳамон жаҳон ҳамжамияти диққат марказида бўлишига сабаб бўлмоқда.

Демократик жамият қуриш модели дунё халқлари томонидан умумэътироф этилган умумий принципларга эга. Лекин, демократик жамиятни “демократияни экспорт” қилиш орқали ҳам қуриш мумкинлиги тўғрисидаги концепция унинг қонунларига зид. Демократия, демократик жамият қудратли бўлиб кўрингани билан айни вақтда, бир қутбли дунёда хукумронлик қилиш даъвоси билан сиёсий майдонга чиқаётган айрим кучлар ундан ниқоб сифатида фойдаланишга ҳаракат қилмоқда. [3]
Демократик тараққиёт йўлини излаётган ёки демократик жамият сари эвалюцион йўл билан бораётган ҳалқларга демократияни экспорт қилиш йўли билан демократик жараёнларни тезлаштириш мақсадида ўзларининг сиёсий мақсадларини амалга ошириш учун «демократия» ниқобидан фойдаланишга уриниш ҳолатлари айрим нохушликларни келтириб чиқармоқда. Яъни “Алдагани ёш бола яхши” деганларидек, бизнинг ёш давлат эканлигимизни билиб турган йирик давлатлар бизга демократия нима эканлигини “ўргатмоқчи” бўлишмоқда. Бу йўл билан улар Ўзбекистонни норасмий равишда бошқариш ва шу орқали унинг бойликларига эга бўлишни кўзлашгани маълум бўлиб қолмоқда. Умуман олганда, мустақиллигимизга мафкуравий жиҳатдан раҳна солишмоқчи. Аммо буни ҳамма ҳам англаб етаётгани йўқ.  Айниқса, бугунги кунда ёшларимизнинг демократия асли нима эканлигини билмасдан туриб, соф демократия учун курашиш ҳолатлари кузатилмоқда.[4] 
“Демократия экспорти”. Номидан ҳам маълумки, бир давлатга бошқа давлатдаги мавжуд демократияни кўчириб олиб келиш, экспорт қилиш. Бу турли йўллар орқали амалга оширилади. Шулардан бири – демократия олиб кирилиши керак бўлган давлат халқининг мавжуд тузумга нисбатан ишончини йўқотиш ва бу давлатда демократия мавжуд эмас дея ишонтириш орқали амалга оширишдир.  “Демократия экспорти” давлат мустақиллигини хавф остига қўяди. Инсон ва давлат муносабатларида мураккаблик юзага келади. Аста-секин давлат демократияни экспорт қилаётган ўзга давлатга иқтисодий-сиёсий, маънавий-маърифий қарам бўлиб боради.  Демократияни экспорт қилиш ва унинг оқибатларини фалсафий таҳлил қилар экан, фалсафа фанлари номзоди Ш.Тўраев шундай дейди: “Агар демократиянинг универсал модели экспорт қилинадиган бўлса, унинг коммунизмдан фарқи қолмайди. Коммунизмни экспорт қилиш қандай оқибатларга олиб келгани ҳаммага маълум”
. Қолаверса, бунинг натижасида мустақилликка путур етади. Яъни сиёсий-иқтисодий, ғоявий-мафкуравий ва маънавий жиҳатдан қарамлик келиб чиқади. Бунга аҳолини, айниқса, ёш авлодни ўз томонига оғдириш орқали, уларнинг ўз Ватанига, давлат ҳокимиятига нисбатан қарши тарбиялаш орқали эришилади. 
Бу эса ўсиб келаётган ёш авлодда “демократия экспорти”га қарши иммунитет ҳосил қилиш заруриятини келтириб чиқаради. Зеро: “яна ва яна бир бор халқимизнинг маънавий оламини бундай таҳдидлардан асраш, ҳозирги ўта мураккаб бир замонда халқаро майдонда содир бўлаётган жараёнларнинг туб моҳиятига етиб бориш, улар ҳақида холис ва мустақил фикрга эга бўлиш бугунги куннинг энг долзарб вазифаси”дир. 

Хўш, мустақиллигимизни мустаҳкамлаш мақсадида ёшларда “демократия экспорти”га қарши иммунитетни ҳосил қилиш учун нималар қилиш лозим? 

Бунинг учун:

· аввало,  ёшларда ҳақиқий демократияга оид тушунча ва кўникмаларни ривожлантириш;
· бошқа давлатларнинг демократия тўғрисидаги қараш ва ғояларини Ўзбекистонга тўлиқ кўчириб келтириш нотўғри эканлигини тушунтириш;

· Шарқ ва Ғарб демократиясининг ўхшаш ва фарқли, ижобий ва салбий томонларини ёритиб бериш;
· “демократия экспорти”нинг салбий оқибатлари ва ундан кўзланган мақсадни аниқ мисоллар ёрдамида очиб бериш; 

· ёшлар ўртасида мамлакатимизда барпо этилаётган ҳуқуқий  демократик давлат ва одил фуқаролик жамиятининг ўзига хос жиҳатларини ёритиб беришга оид турли хил тадбирлар ташкил этиш;

· Президент И.А.Каримов асарларида келтирилган демократияга оид маъруза ва нутқларнинг мазмунини таҳлил қилишга қаратилган семинар, давра суҳбати, конференция ва тренинглар ўтказиш;

· ҳаётий воқеалар акс этган, образли (демократия экспорти таҳдидининг оқибатлари акс эттирилган, миллий руҳда суғорилган) ҳужжатли фильмлар тайёрлаб, кенг ёшлар жамоаси эътиборига ҳавола қилиш;

·  дарслик ва маъруза матнларига “демократия экспорти”нинг мазмун-моҳияти, мақсади, оқибати ва кўринишлари ҳақида мавзулар киритиш;
· Таълим муассасалрида олиб бориладиган маънавият ва ахборот соатларида мазкур масалага оид янгиликлар ва тушунчаларни, иммунитет воситаларини сингдириб бориш;

· радио ва телевидениянинг (кўпчилик тинглайдиган) каналлари орқали  мазкур мавзуга оид эшиттириш ва кўрсатувлар тайёрлаш, босма (кўпчилик ўқийдиган “Даракчи” ёки бошқа шу каби) ОАВ  ҳамда Интернет саҳифасининг uz. доменида қизиқарли, ёшлар эътиборини тортадиган мақолалар эълон қилиб  бориш (чунки ёшлар Интернетни энг ишончли ОАВ деб ҳисоблашади) лозим ва зарур. [5]
Умуман, бу борада расмийликдан бир оз йироқлашишимиз, ёшларга ҳар бир нарснинг мазмунини оддий, халқона тилда тушунтиришмиз ижобий натижага тезроқ эришишимизни таъминлайди. Чунки ҳозирги ёшларни турли зерикарли мавзулардан бездириш уларда акс тушунчаларни ҳосил бўлишига олиб келишини ҳам назардан четда қолдирмаслик керак.
Хулоса шуки, ёшларни “демократия экспорти” таҳдидига қарши руҳда тарбиялаш учун янги ижтимоий-педагогик усуллардан фойдаланган ҳолда ҳал қилиш мазкур муаммонинг ечимини осонлаштиришда, мустақиллигимизни сақлаб қолиш ва мустаҳкамлашда ёрдам берар экан. Бунинг учун эса, ижтимоий-педагогик йўналишда тадқиқот иши олиб бориш ва натижаларини ҳаётга татбиқ этиш муҳим аҳамият касб этади.

